
-গীতি-মালা-

কিয়নো কান্দিছ তই, অ' যুতি ফুল

লাজুকী লতালৈ চাই,

কাণে কাণে তোৰ বাউলী বতাহে

কিনো কথা কৈ যায়?

লিহিৰি পাতেৰে লতা হালে জালে,

মৰলৰ সাৰিছে ঠাই,

জেতুকাৰ বোলৰে কৰবী ৰাঙলী

বৰণৰ আঙঠি পাই।

গুলচীয়ে বাটে নোৱনি হালধি,

শেৱালি বিয়ালৈ যায়,

লাহতী হাতেৰে খোপা বান্ধি দিয়ে,

ৰচকী কেতেকী বাই!

ৰভাৰে মাজতে নিশা তিৰেবিৰাই,

জোনে ভুমুকিয়াই চাই,

বুকু ভাঙি ভাঙি নেকান্দিবি যূতি,

তোলৈ চাওঁতা নাই!

